
SIDANG JEMAAH YANG DIRAHMATI ALLAH SEKALIAN, marilah kita tingkatkan kualiti
takwa dalam diri, agar dapat melaksanakan segala perintah Allah SWT dan berusaha
bersungguh-sungguh untuk meninggalkan segala larangan-Nya. Semoga hidup kita
dinaungi rahmat dan lembayung kasih sayang Allah SWT yang membawa kita kelak ke

destinasi yang abadi. Khutbah pada hari ini bertajuk: “Marhaban Ya Ramadan”.

Sebelum itu, khatib ingin mengingatkan beberapa perkara berikut sebagai panduan kita
bersama:

Pertama:  Sentiasa istigamah dalam melakukan kawalan kendiri terutama dalam
membendung wabak Covid-19.

Kedua: Segera untuk mendapatkan dos vaksin penggalak untuk diri dan keluarga
terutama anak-anak sebagai suatu ikhtiar yang diharuskan Islam.

Ketiga: Bermunajat memohon doa agar kita semua sentiasa mendapat pertolongan
Allah SWT daripada mudarat dan bencana.

SIDANG JEMAAH YANG DIRAHMATI ALLAH,

Pada hari Jumaat yang penuh dengan keberkatan ini, ditambah pula dengan hampirnya
kita dengan bulan Ramadan al-Mubarak, khatib ingin mengajak umat Islam agar bertekad
dan berusaha bersungguh-sungguh untuk menjadikan Ramadan yang hadir pada tahun
ini dihayati dengan penuh keinsafan. Didiklah diri kita dengan amalan-amalan yang dapat

membentuk takwa selaras dengan matlamat pensyariatan ibadah puasa.

Daripada Abu Hurairah RA, sabda Rasulullah SAW:

Maksudnya: “Apabila menjelmanya Ramadan, nescaya dibuka pintu syurga, ditutup
pintu-pintu neraka dan dibelenggu syaitan-syaitan”. (Hadis riwayat Imam al-Bukhari dan

Muslim)

Semoga sabda Nabi ini menjadi suatu suntikan semangat buat kita melangkah masuk
pada Ramadan kali ini dengan penuh keazaman dan kesungguhan. Pada kesempatan
khutbah ini juga, khatib ingin menyatakan beberapa amalan utama yang perlu direbut
ganjaran pahala di sisi Allah SWT:

Pertama: Berusaha untuk menambah amal ibadat iaitu memperbanyakkan solat-solat
sunat, membaca al-Quran, berzikir, solat fardhu berjemaah di masjid, giamullail dan
sebagainya.

Kedua: Mendalami ilmu agama khususnya dalam perkara ibadah puasa seperti hukum-
hukum puasa dan adab-adabnya. Antaranya adab-adab tersebut adalah seperti menjaga
diri dari melakukan perkara-perkara yang diharamkan ketika berpuasa seperti menjaga
pandangan, pendengaran, percakapan, perbuatan daripada perkara-perkara yang

diharamkan dan sia-sia. Begitu juga menahan perut daripada makan makanan dan

minuman yang syubhah apatah lagi yang haram terutamanya ketika berbuka puasa dan
bersahur.

Ketiga: Memperbanyakkan amal kebajikan, bersedekah dan seumpamanya. Rasullullah
SAW adalah orang yang paling suka bersedekah dan dermawan dalam bulan Ramadan.

Diriwayatkan, Ibnu Abbas RA berkata: “Bahawa Nabi SAW merupakan orang yang paling
dermawan dalam kebaikan dan sifat dermawannya semakin bertambah pada Bulan
Ramadan tatkala Malaikat Jibril menemui Baginda SAW untuk mengajarkan al-Quran.
Jibril ‘alaihissalam biasa mendatangi baginda setiap malam Bulan Ramadan hingga
berakhirnya bulan tersebut. Pada setiap malam itu Nabi sentiasa memperdengarkan
bacaan al-Qurannya kepada Jibril. Apabila Jibril ‘alaihissalam menjumpai baginda, maka
baginda sangat dermawan pada kebaikan melebihi angin yang berhembus”. (Hadis

riwayat Imam al-Bukhari dan Muslim)

SIDANG JEMAAH YANG DIRAHMATI ALLAH,

Bulan Ramadhan merupakan bulan latihan bagi mengawal hawa nafsu seperti nafsu
ammarah (nafsu yang cenderung kepada perkara munkar dan kejahatan), nafsu syahwat,
nafsu makan dan seumpamanya. Memang tidak dapat dinafikan apabila dalam keadaan
lapar atau perut kosong, nafsu makan kita akan semakin meningkat, perkara ini jika tidak
dikawal boleh menyebabkan kita lalai dan leka dalam membeli dan menyediakan juadah
untuk berbuka puasa sehingga berlakunya pembaziran. Berpada-padalah dan jangan

melampaui batas ketika berbuka puasa.

Ingatlah, sebagai umat Islam tujuan kita berpuasa di samping menunaikan tuntutan
agama, puasa juga ialah sebagai benteng daripada melakukan perkara munkar dan ia
merupakan latihan rohani dan jasmani. Oleh itu, tunaikanlah ibadah puasa berpandukan
ajaran Islam yang sebenar. Janganlah kita berpuasa dengan hanya sekadar menahan
Iapar dan dahaga sahaja. Tetapi buatlah amal kebajikan atau ibadah sunat yang lain.

Maksudnya: “Daripada Abu Hurairah RA berkata Rasullullah SAW bersabda: Berapa
banyak orang yang berpuasa tidak ada baginya dari puasanya melainkan lapar dan
berapa banyak orang yang bangun beribadah pada malam hari tidak ada baginya dari
bangun malamnya kecuali berjaga malam”. (Hadis riwayat Imam Ahmad)

Justeru menjelang 1 Ramadan ini, marilah kita sama-sama membuat persiapan dengan
sebaik-baiknya sama ada dari segi rohani mahupun jasmani. Ambillah peluang dengan
melihat gandaan amal ibadah dan mengamalkan cara hidup yang sihat. Isilah ruang dan
masa yang ada pada bulan Ramadan ini nanti dengan melakukan perkara-perkara
kebajikan. Semoga Allah SWT mempertemukan kita dengan bulan Ramadan yang bakal
menjelang beberapa hari sahaja lagi. Mudah-mudahan dengan tibanya Ramadan pada
tahun ini, kita akan dapat melaksanakan dan melipatgandakan amal ibadah dengan
sempurna dan diterima serta mendapat ganjaran dan rahmat daripada Allah SWT. Amin
Ya Rabbal ‘Alamin.

SIDANG JEMAAH YANG DIRAHMATI ALLAH,

Khatib mengambil kesempatan pada hari ini untuk mengucapkan tahniah kepada Jabatan
Penyiaran Malaysia (RTM) yang meraikan sambutan hari ulang tahun penubuhan yang
ke-76. Sumbangan dalam penyiaran oleh RTM adalah amat penting, bukan sahaja bagi
menyampaikan berita yang benar dan sahih kepada rakyat, malah juga dalam menjaga
kepentingan dan kemurnian agama Islam di negara ini. Bersama-sama kita doakan agar
perkhidmatan yang disediakan itu sentiasa dapat dilestarikan dan apa jua
penambahbaikan serta pembaharuan yang diperkenalkan sentiasa mengutamakan nilai-

nilai murni sejagat serta selari dengan prinsip agama demi pembangunan ummah.

Mengakhiri khutbah pada hari ini, khatib ingin menegaskan beberapa perkara:

Pertama: Ramadan bulan yang penuh dengan ganjaran pahala pada setiap amalan
dilakukan.

Kedua: Ambillah peluang dan ruang masa yang diberikan untuk meningkatkan amalan
dan ketakwaan bagi meraih keampunan dan pelepasan dari api neraka jahannam.
Ketiga: Ramadan bulan untuk kita mengawal nafsu daripada melakukan kemungkaran
dan banyak melakukan amal soleh,

Renungkanlah firman Allah SWT dalam Surah An-Nahl ayat 97:
do

Maksudnya: ‘Barangsiapa yang mengerjakan amal soleh sama ada lelaki atau
perempuan, sedang dia orang yang beriman, maka sesungguhnya kami sudah tentu akan
menghidupkannya dengan kehidupan yang baik dan kami sudah tentu akan
mengurniakan mereka dengan ganjaran yang lebih daripada apa yang mereka telah

kerjakan”.

KHUTBAH KEDUA

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu kepada-Mu
agar Engkau ampunkan segala dosa yang telah kami lakukan selama ini. Hindarkanlah
kami dari sebarang bala bencana, waba' penyakit, perbuatan-perbuatan keji dan munkar,
seperti rasuah, salah guna kuasa dan hiburan yang melalaikan. Hanya kepada-Mu jua Ya
Allah, tempat kami mengadu dan memohon pertolongan.

Ya Allah! Satukanlah kami atas agama-Mu dan hindarkan kami dari perselisihan yang
berpanjangan. Jadikanlah kami dan keturunan kami orang-orang yang istigamah
mendirikan solat secara berjemaah serta tekun mengimarahkan masjid. Sesungguhnya
hanya kepada-Mu jua Ya AIIah doa kami mohon diperkenan dan dlterlma

